
বৃহস্পতিবার, ১৯ জুন ২০১৪
অনেক শহরের উন্নয়ন আন্ডারওয়ার্ল্ডের গডফাদারদের নিয়ন্ত্রণে
ব্র্যাক সেন্টারে গোলটেবিল বৈঠকে বক্তাদের অভিমত
স্টাফ রিপোর্টার ॥ স্থানীয় সরকার পর্যায়ে উন্নয়নের অন্যতম বাধা হচ্ছে কেন্দ্রীয় সরকারের হস্তক্ষেপ ও বিভিন্ন সংস্থার মধ্যে উন্নয়নের জন্য সমন্বয়হীনতা। নগর উন্নয়নের স্বার্থে এসব সমন্বয়হীনতা অবশ্যই দূর করতে হবে। উন্নয়নমূলক কর্মকাণ্ড আইনশৃঙ্খলা পরিস্থিতির ওপর নির্ভর করে। বাংলাদেশের উন্নয়নের জন্য আইনের শাসন বড় সূচক হয়ে দাঁড়িয়েছে বর্তমানে দেশের অনেক শহরের উন্নয়ন জনপ্রতিনিধিরা নয় অগোচরে নিয়ন্ত্রণ করছে আন্ডার ওয়ার্ল্ডের গডফাদাররা। যেখানে প্রশাসনিক শাসন কাজ করে না। মাদক, ভূমি দখল, ঝুট ব্যবসা, পরিবহন নিয়ন্ত্রণ ও অবৈধ ব্যবসা তারাই চালাচ্ছে। এর ফল নারায়ণগঞ্জ, ফেনী, লক্ষ্মীপুরসহ কয়েকটি স্থানে দেখা গেছে। বুধবার রাজধানীর ব্র্যাক সেন্টারে ব্র্যাক ইনস্টিটিউট অব গবর্নেন্স এ্যান্ড ডেভেলপমেন্ট (বিআইজিডি) আয়োজিত গোলটেবিল বৈঠকে বক্তারা এসব কথা বলেন। বক্তারা বলেন, নগর উন্নয়নের স্বার্থে সমন্বয়হীনতা দূর করতে হবে। তাছাড়া কেন্দ্রে একনায়কতান্ত্রিক শাসন দর্শন ও স্থানীয়ভাবে অপরাধপ্রবণ রাজনৈতিক শাসন গেড়ে বসেছে। নগরের উন্নয়ন করতে হলে এটি প্রথমেই দূর করতে হবে। ‘নগর পরিস্থিতি: নারায়ণগঞ্জের নগর শাসন পুনর্ভাবনা’ শীর্ষক নারায়ণগঞ্জ সিটি কর্পোরেশনের ওপর পরিচালিত এক গবেষণা প্রতিবেদন প্রকাশ অনুষ্ঠানে প্রধান অতিথির বক্তব্যে ডা. সেলিনা হায়াৎ আইভি জীবননাশের শঙ্কা প্রকাশ করে বলেন, বড় শহরগুলোতে অপরাধ সংঘঠনের অন্যতম কারণ হচ্ছে মাদক, অবৈধ ব্যবসা, ভূমি দস্যুতা ও পরিবহন ব্যবস্থা নিয়ন্ত্রণ করা। যেসব গডফাদার এসব ব্যবসা করছে তারা নিজেদের স্বার্থে নির্বাচনে পছন্দের ব্যক্তিদের কাউন্সিলর হিসেবে নির্বাচিত করে নিয়ে আসছেন।

